Maiorga Ramírez Erro jaunak galdera egin du Tafallako udalerrirako balioespen-lantaldea berrikusteko batzorde mistoari buruz.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko martxoaren 16ko 26. Nafarroako Parlamentuko Aldizkari Ofizialean.

Iruñean, 2012ko apirilaren 11n

Lehendakaria: Alberto Catalán Higueras

ERANTZUNA

Bildu Nafarroa parlamentu-taldeko foru parlamentari Maiorga Ramírez Erro jaunak Tafallako udalerriko balorazio-ponentzia berrikusteko batzorde mistoari buruz idatziz erantzuteko egindako galderari dagokionez (PES-00045), hau erantzun du Nafarroako Gobernuko Ekonomia eta Ogasuneko kontseilariak:

Aipatu beharra dago udalerrietako balorazio-ponentziaren proiektua prestatzea udalei dagokien ardura dela (azaroaren 21eko Nafarroako Erregistroaren eta Katastroaren 12/2006 Foru Legearen 36. artikulua), eta proiektua prestatzeko fasean osa daitekeela batzorde mistoa, testua lantzeko prozesuan hari kontsulta egin ahal izateko, baina baita udalak proiektua landu ondoren ere, hogei eguneko jendaurreko erakustaldiaren izapidea bukatutakoan.  Tafallari dagokionez, bigarren fasean eratu zen batzorde mistoa, hau da, proiektua amaitutakoan.

Batzorde mistoa lankidetza teknikoko organo bat da; udalaren balorazio-ponentziaren edukia finkatzeko xedea du, eta honako kide hauek osatua da: dagokion udaleko hiru ordezkari, udalak berak izendatuak; eta Nafarroako Foru Komunitatearen administrazioko hiru ordezkari, horietako bi, Zerga Ogasuneko zuzendari-kudeatzaileak izendatuak, Ogasuneko langile teknikoen artetik, eta hirugarrena, berriz, Lehendakaritza, Administrazio Publiko eta Barne Departamentuak izendatua.

Tafallako Udalak honako ordezkari hauek izendatu zituen batzorde mistorako, abuztuaren 25ean, egiaztagiri bidez:

Miguel Bañeros Ibañez jauna

Luis Angel Autor Guembe jauna

José María Oteiza Eguizabal jauna

Zerga Ogasuneko zuzendari-kudeatzaileak 2011ko abuztuaren 31n emandako 692/2011 Ebazpenaren bidez, berriz, honako kide hauek izendatu ziren Ogasunaren ordezkari:

Fermín Muñoz Muñoz jauna (Lurralde Aberastasunaren Zerbitzuko zuzendaria)

Julián Sarasa Azcárate jauna (Balorazio Ponentzien Bulegoko burua)

Toki-administrazioari dagokionez, bestalde, Francisco Javier Lachén Barbería jauna izendatu zuten ordezkari. 

2011ko irailaren 9an osatu zen batzorde mistoa, jendaurreko erakustaldiaren izapidea amaituta. Izapide horretan inolako alegaziorik jaso ez zenez, ponentziaren behin betiko edukia onartuta gelditu zen, eta Tafallako udalerriaren balorazio-ponentzia onartzeko proposamen loteslea egin zitzaion Zerga Ogasunari.

Nafarroako Zerga Ogasuneko Lurralde Aberastasunaren Zerbitzuko zuzendariak irailaren 13an emandako 27/2011 Ebazpenaren bidez, Tafallako balorazio-ponentzia onartu zen.

Azkenik, Nafarroako Foru Komunitateko Administrazioak eta Tafallako Udalak  balorazio-ponentzia berraztertzeko izendatutako ordezkarien 2011ko irailaren 9ko aktaren kopia atxiki da.   

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

Iruñean, 2012ko apirilaren 11n

Ekonomia eta Ogasuneko kontseilaria: Álvaro Miranda Simavilla

(Oharra: Aipatutako eranskina eskuragarri dute foru parlamentariek, parlamentu-kudeaketako Ágora sisteman).

